
Утюпова А.Н.

«Көкшетау» ұлттық табиғи саябағы Солтүстік Қазақстан және Ақмола
облыстары мен Айыртау мен Зеренді аудандарының ерекше экологиялық, тарихи,
ғылыми, эстетикалық және демалыстық бағалы аймағында бірегей
табиғи кешенді сақтау және қалпына келтіру мақсатымен Қазақстан Республикасы
Үкіметінің 10.04.96 қаулысы негізінде құрылды. Саябақтың негізгі аумағы 151,1 мың
га. Aдам мен табиғаттың ескі және қазіргі дәуірдегі дамуын бейнелейтін тарихи мұра
ретінде бірегей табиғат мұражайы болып табылады. Мұнда өсімдіктің 700 түрі, жан-
жануардың 305 түрі, Қазақстанның барлық флорасы мен фаунасының 30%-на жуығы
бар, сонымен бірге геологиялық, археологиялық, тарих және мәдениет ескерткіштері
мемлекеттік қорғауда. Ұлттық саябақтың өсімдіктер және жануарлар әлемі сан алуан
дәуірлерден бері қалыптасқан, флора мен фаунаның өзара сирек ұшырасатын үйлесімі
болып табылады.

Сонымен қатар, табиғи саябақта бұғы тұқымдастарының ішіндегі ең ірі түрі
марал тіршілік етеді. Сирек кездесетін жануар болғандықтан саны өте аз. Көкшетау
ұлттық табиғи саябағында қазіргі кездегі маралдардың саны - 54 басты құрайды. Оның
ішінде аталықтар саны - 10, аналықтардың саны - 16 бас. Биылғы туған төлдер саны -
28.

Еліміздегі марал мен бұғының 95 пайызы шығыста шоғырланған. Облыста марал
мен теңбіл бұғыларды өсірумен 16 шаруашылық айналысады. Оның ішінде 3 390 бас
марал өсіретін төрт марал шаруашылығы  бар.

Марал – бұғы тұқымдасына жататын жануар. Дене тұрқы 227-244см,
шоқтығының биіктігі 142-155см, аталығының салмағы 416кг, ал аналығынікі 178кг.
Маралдың басқа бұғылардан ерекшелігі – мүйізі  алты бұтақты болып келеді.

Қазақстан жерінде Талас, Іле, Күнгей және Теріскей Алатауларында, Кетпен
жотасында, Жетісу Алатауы, Тарбағатай, Сауыр және Оңтүстік Алтайда кездеседі.
Республикамыздағы оның жалпы саны – 10000-15000 бас. Маралдар – шағын табын
құрып, тіршілік ететін жануарлар.Таулы өңірдің ашық беткейлерін, орман ішін,
субальпы мен альпы шабындықтарын мекендейді. Табын мөлшері мекендейтін
қоныстарына байланысты. Күзде салқын түсе үлкен топтар бірте-бірте ыдырап, екі-
бестен топтанып, жылы орман ішін жайлайды.

Негізгі қоректері – 250 түрлі шөптесін және бұталы өсімдіктер. Шағылысуы
қыркүйек айынан бастап қазан айының бірінші жартысына дейін жалғасады. Буаздық
мерзімі 8-8,5 ай. Көбіне бір бұзау, егіз тууы сирек кездеседі.

Марал шаруашылығының өнімдері - әсіресе, оның мүйізі өте бағалы өнім болып
табылады. Дәрі-дәрмек ретінде шығарылатын пантокрин дәл осы маралдың қатпаған
мүйізінен жасалады.

